
   Курак тăманĕ

   Геннадий Юмарт | Сăвă

   Кăмăл çаврăннă самант-ши,

Те йăли ун çавнашкал —

Хĕл пуçларĕ юр тăкмашкăн,

Юрĕ нӳрĕ, кăпăшка.



Шурă тĕнчере утатăн,

Шурă кун куçа шартать.

Юр кăна умра куратăн,

Юр кăна çавăрттарать.



Кураксем эппин килеççĕ

Çуркунне хыпарĕпе,

Васкаса иккен çитеççĕ

Çак тăманăн хӳттипе.



Сас парассăн туйăнаççĕ

Çывăхрах сисмен хутран.

Ахаль мар-тăр тунсăхлаççĕ

Йăмрасем вĕсем çукран...



Вашават сывпуллашать-мĕн

Сивĕ хĕл пирĕнпеле,

Чыс тумашкăн тарават-мĕн

Юлашки юрĕпеле.



Чыс тăвать курак тăманĕ,

Шеллемерĕ пурлăхне:

Курса юлăр тет, ан манăр

Шурă юрăн çутине!

  